REZIME MAGISTARSKOG RADA
Govorno-jezički  razvoj u djece sa Down sindromom izrazito kasni. Fond riječi po pravilu je oskudan. Rečenicu formiraju tek nakon četvrte godine. Ritam govora je obično neujednačen i eksplozivan. Razumljivost govora je dugo narušena ozbiljnim smetnjama artikulacije. 

Glavni cilj ovog istraživanja bio je ispitati učestalost i vrste govorno-jezičkih poremećaja kod djece sa Down sindromom  osnovnoškolske dobi. Uzorak ispitanika je formiran logopedskim pregledom 37 školske djece sa Down sindromom koja pohađaju specijalizirane ustanove na području Sarajeva i Zenice. Uzorak ispitanika je, u odnosu  na stupanj intelektualnih teškoća, podijeljen na dva subuzorka: djeca sa intelektualnim teškoćama lakog stupnja i  djeca sa intelektualnim teškoćama umjerenog stupnja. U odnosu na školsku dob uzorak je podijeljen na dva subuzorka: djeca niže osnovnoškolske dobi i djeca više osnovnoškolske dobi. Za ispitivanje artikulacije korišten je  Test artikulacije (Salihović i Junuzović-Žunić, 2009). 
Za ispitivanje jakosti mucanja korišten je  Instrument jakosti mucanja za djecu i odrasle  (Riley, 1994). Karakteristike semantike, sintakse i morfologije su ispitane primjenom Ekspresivne skale bosanskog/hrvatskog/srpskog jezika (Jewett  i Echols, 2001).

Rezultati istraživanja varijabli koje opisuju artikulacijske poremećaje su pokazali da  je prosječno Ukupno oštećenje artikulacije za cijeli uzorak iznosilo 17,46%, sa prosječnim brojem oštećenih glasova od 9,75. Provedenim istraživanjem  na 37 djece školske dobi sa Down sindromom  otkriveno je petoro  djece  koja mucaju što u procentu iznosi 13,51%. Prosječna vrijednost varijable Ukupan rezultat jakosti mucanja iznosi 26,00, sa standardnom devijacijom od 8,63  i nalazi se u nivou srednje teškog oblika mucanja. Jezička razvijenost u djece sa Down sindromom u odnosu na dob, školsku dob, spol i intelektualni deficit analizirana je kroz varijable: receptivni i ekspresivni rječnik, receptivno razumijevanje sintakse i morfologije, razvijenost opšte ekspresivne sintakse i morfologije i prosječna dužina iskaza.  Prosječne vrijednosti jezičkih varijabli dobivene tokom istraživanja jezičkih sposobnosti djece sa Down sindromom znatno su niže u odnosu na maksimalan broj koji su ispitanici trebali osvojiti na testu što ukazuje na prisutne jezičke teškoće kod djece sa Down sindromom.  

Za ispitivanje razlika između ispitanika sa intelektualnim teškoćama lakšeg i umjerenog stupnja u varijablama dob, artikulacijskim varijablama, i jezičkim varijablama  primijenjen je t test. Statistički značajne razlike između ispitanika sa intelektualnim teškoćama lakšeg i umjerenog stupnja su utvrđene u artikulacijskim varijablama: Ukupnom oštećenju artikulacije i broju oštećenih glasova  i jezičkim varijablama: Receptivnom rječniku, Receptivnom razumijevanju sintakse i morfologije, Opštem poznavanju sintakse i morfologije i Prosječnom trajanju iskaza. 

Provedeno istraživanje je pokazalo da visok procenat djece sa Down sindromom iz ispitanog uzorka imaju  kombinovane govorno-jezičke poremećaje. Istraživanje je također otkrilo da ispitana  djeca ne postižu značajan progres u artikulacijskom  i jezičkom razvoju sa povećanjem dobi.  Na osnovu provedenog istraživanja može se zaključiti da se poboljšanju komunikacijskog aspekta djece sa Down sindromom tokom školovanja nije poklanjalo dovoljno pažnje. Djecu sa Down sindromom je neophodno rano uključi u logopedski tretman u dobi koja je optimalna za razvoj govora i jezika, ali i prolongirati logopedski tretman na nižu i višu školsku dob.  Rana i kontinuirana rehabilitacija bi pomogla djeci sa Down sindromom  da postignu govornu i jezičku kompetentnost koja će im omogućiti lakšu komunikaciju i efikasniju edukaciju. 

Provedeno  istraživanje može pružiti značajnu pomoć logopedima prilikom  planiranja govorno-jezičke rehabilitacije jer pruža veoma mnogo podataka o karakteristikama govorno-jezičkih poremećaja u djece sa Down sindromom školske dobi 

